
Mur murs é un filme sobre as pinturas murais que engalanan as rúas de Los Angeles. 
Sobre as persoas que as crearon e sobre quen as contempla cada día ao seu paso. 
A cidade fala a través dos seus coloridos muros, que a converten en galería de arte 
ao aire libre. Mur murs é un estudo colorista e cheo de vida da urbe e das diversas 
comunidades que a habitan. Un catálogo das obras e artistas que iluminan as rúas
de Los Angeles. 

OUTUBRO: AGNÈS VARDA / HONG SANG SOO · 20:30 · VOSE
MARTES 19
DOCUMENTEUR (Agnès Varda, 1981, 65’)
LUNS 25
A MULLER QUE ESCAPOU (Hong Sang Soo, 2020, 77’)

BLACK PANTHERS + SALUT LES CUBAINS (Agnès Varda, 1968 / 1963, 60’)

ESCRIBINDO DENDE AS MARXES EN MUR MURS, DE AGNÈS VARDA

Hai un notable grao de resonancia entre os escritos de Helene Cixous e os filmes 
de Agnès Varda. A través da teoría do gozo e da escritora feminina de Cixous, así 
como da idea de «cinescritura» de Varda, a cineasta creou un dos seus traballos 
máis conmovedores. Cando fala do gozo, Cixous cre que como mulleres e artistas 
marxinalizadas debemos «non reprimir algo tan sinxelo como querer vivir a pro-
pia vida». Pola contra, debemos obter alegría ao crear a nosa arte, sen que importe 
o medio, espertando alegría noutras persoas e vivindo as nosas vidas. A escritora 
feminina define o mundo segundo o seu propio ollar, a súa cámara propia, non 
polo xeito en que outros a ollan a ela. Di Varda: «O primeiro xesto feminista é 
dicir: “Están a ollarme. Mais eu estounos a ollar a eles”. O acto de decidir mirar, 
de decidir que o mundo non está definido por como as persoas me ven, senón 
por como as vexo eu a elas». Ao actuar así, Varda deuse a si mesma axencia como 
artista, sen pedirlle nunca permiso a ninguén. Cixous escribiu orixinalmente estas 
ideas para describir escritoras femininas alegres, mais estas tamén son aplicables a 
cineastas femininas; iso é escribir, ou facer cinema, dende as marxes.

Tanto o cinema documental de Varda coma a escrita feminina de Cixous teñen a 
capacidade de reflexionar sobre o lugar que unha ocupa como artista na historia, 
o cal é crucial para a intersección entre o político e o persoal. O discurso de Varda, 
«mesmo cando é teórico ou político, nunca é sinxelo ou lineal ou obxectivado; 
conleva a súa historia na Historia». Malia que os momentos de autorreflexibilida-
de nos documentais de Varda aumentan así que avanza a súa carreira con filmes 
como Les glaneurs et la glaneuse (2000) e Visages villages (2017), a súa semente está 
xa plantada en Mur murs (1981). Hai momentos en que Varda comenta a acción: 
un clip amosa un mural que foi demolido pola policía de Los Angeles para po-
der vixiar mellor o tráfico de drogas. «O estado e os seus axentes disfrazados de 
bañistas teñen as súas propias razóns para ignorar a arte colectiva, especialmente 
cando significa que poden conseguir un tiro de balde», brinca ela sobre a metraxe. 
Este tipo de burlas, simultaneamente lixeiras e mordaces, son esenciais no cinema 
de Varda; cun brillo na voz, ela fai bromas sobre os opresores, mais nunca sobre os 
oprimidos. Cixous e Varda percorren camiños similares porque ambas expresan 
cadansúa necesidade de alegría e dor cando crean a súa arte, resisten a ollada mas-
culina, destacan a necesidade de recoñecer o seu propio lugar na narrativa como 
escritoras femininas.

Tanto Varda como a maioría das muralistas son escritoras femininas que escriben 
dende as marxes: expresan alegría e dor, non lles atemoriza a veciñanza, rachan 
coas regras de estrutura convencionais impostas polos gardas da tradición artísti-

ca e crean a súa arte, ben sexa imaxe en movemento ou mural, en nome das ideas 
fronte ao lucro. «En Los Angeles principalmente vin muros, muros cubertos de 
graffitis tan bonitos como pinturas, asinados por ducias de Kilroys anónimos, mu-
ros tan longos coma as serpes mitolóxicas. Isto foi o comezo dunha sorprendente 
e animada descuberta: as paredes pintadas, ou «murais», como lles chaman nos 
EUA» explica a voz de Varda na apertura do filme sobre a metraxe dos coloridos 
murais das estradas de Los Angeles. Non hai tradución ningunha ao francés para 
a palabra inglesa «mural», mais Varda soluciónao facilmente dun xeito que non 
se sente explotador ou simbolizador. Sente curiosidade sincera sobre as vidas dos 
muralistas, e sabe da importancia de retratar a súa alegría sen ignorar o seu su-
frimento.

Para crear un filme que resista a ollada masculina e os sistemas artísticos que 
deixen fóra a persoas como as muralistas, Varda sabía que tiña que alterar formal-
mente as mesmas estruturas narrativas convencionais que sustentan Hollywood. 
Mur murs non segue ningún tipo de estrutura narrativa lineal tradicional que as 
audiencias estean acostumadas a ver nin en ficcións nin en documentais. Varda 
nunca lles impón regras narrativas ás artistas murais; no canto de amosarlle á 
audiencia como ela as ve, o que fai é deixar que se representen a si mesmas. Pode 
parecer unha pequena diferenza, mais ao facer un documental, Varda lémbranos 
que é importante preguntarse se estás presentando o teu suxeito da maneira en 
que ti queres que sexa visto ou da maneira en que este quere ser visto. Ou existe, se 
cadra, unha terceira opción, en que tanto cineasta coma suxeito teñen puntos de 
vista esenciais para a narrativa? Varda é unha artista cunha forte intencionalidade 
neste filme, e aínda así é importante resaltar que nel as muralistas puideron ser 
elas mesmas. As estruturas narrativas documentais tradicionais non queren que a 
artista adopte un enfoque curioso e empático cara aos seus suxeitos. Cando non 
es un home branco, todo o que fas, cada decisión que tomas, cada aspecto da túa 
vida persoal é automaticamente etiquetado como político, queiras ou non; polo 
tanto, o peixe nadador de Suzanne Jackson, as persoas que tentan saír do muro da 
panadería da nai de Willie Herrón, a representación alternativa que fan os nenos 
de Thomas Edison, todo é político, mesmo se son cousas que están moi preto dos 
corazóns das artistas. Así é como Varda conecta o persoal co político, esnaqui-
zando as estruturas tradicionais da narración visual; non só fai un filme que non 
segue unha estrutura narrativa lineal, ela tamén o fai sobre artistas que subverten 
activamente o sistema artístico tradicional das galerías de arte creando arte libre 
e gratuíta para todo o mundo. 

Fragmentos de Katarina Docalovich: Criterion Month – Writing From the Margins in Agnès Varda’s ‘Mur Murs’,
en https://screen-queens.com/2019/07/04/criterionmonth-

agnes-vardas-mur-murs/, 4-VII-2019. Traducido ao galego polo Cineclube de Compostela.


